TURLAR

Katta-kichik she’rlar, she’riy masallar, ballada va dostonlar bir bo‘lib adabiyotning she’riyat degan turini hosil qiladi. Ularning barchasi ohangdor she’riy usulda shoirlar tomonidan yaratiladi.

Eslatma! Lirikaning kichik janrlari - fard, musallas, ruboiy,tuyuq, to'rtlik. Lirikaning o’rtacha janrlari -g'azal, marsiya, ashula, qo'shiq, sonet. Lirikaning yirik janrlari - tarjiband, tarkibband, soqiynoma, qasida.
Ertaklar, hikoya va ocherklar, qissa va romanlar birlashib, so‘z san’atining nasr deb atalgan turini tashkil etadi. Nasriy asarlarni nosirlar, ya’ni yozuvchilar ijod qiladi. Nasriy asarlar she’riy yo‘l bilan emas, balki oddiy hikoya usulida yoziladi.

Adabiyotning yana bir turi - dramaturgiya deb nomlanadi. Bu turga kichik sahna asarlari bo‘lmish intermediyalardan tortib yirik drama, komediya, tragediya singari sahna tomoshalari kiradi. Muallif - dramaturgning ixtiyoriga ko‘ra bu asarlar she’riy yo‘l bilan ham, nasriy yo‘l bilan ham yozilishi mumkin.

MAQOLLAR

Gulxaniy degan shoir butun bir asarini «Zarbulmasal» deb nomlagan. Unda yapaloqqush va boyo‘g‘lining quda-andachilik mojarolari tasvirlangan bo`lib, ular tilidan 400 dan ortiq maqol keltiriladi.

«Maqol», aslida arabcha, «so‘z» degan ma’noni bildiradi.Maqolda fikr aniq, xulosa tugal, ifoda lo‘nda bo‘lishi lozim.Va, albatta, ibratli fikr aytilishi talab etiladi, bu ibratli fikr hukm shaklida bo‘lishi kerak. Bularning hammasini yuqoridagi misollarda ko‘rish mumkin. Ko‘plab maqollarda ichki qofiya bo‘ladi. Masalan,

yuqoridagi ikki misolning birinchisida «omon» bilan «somon», ikkinchisida «sulton» bilan «cho‘pon» o‘zaro ohangdosh, ya’ni qofiyadoshdir. Shu jihatdan ular topishmoqlarga o‘xshab ketadilar. Masalan, «Pak-pakana bo‘yi bor, yetti qavat to‘ni bor», desak, bu yerda ham «bo‘yi» va «to‘ni» so‘zlari qofiyadosh. Shunga qaramay, u maqol emas. Chunki unda xulosa yo‘q. Hukm yo‘q. Unda sirlilik bor. Unda hamma so‘zlar bir narsani bekitishga qaratilgan. U narsaning belgilari berilyapti, xolos. Maqolda esa, aksincha, xulosa beriladi.Maqol she’riy shaklda ham bo‘lishi mumkin.Masalan:

Oltovlon ola bo`lsa,

Og‘zidagini oldirar.

To`rtovlon tugal bo`lsa,

Tepadagini endirar.

Eslatma!

Fard (arabcha so'z bo'lib,yakka, yolg'iz, toq ma’nolarini beradi) „shoir tomonidan ma’lum mavzu va g'oyaviy maqsadda ijod qilingan mustaqil she’riy baytdir. Fard bir bayt hajmidagi, shaklidagi she'riy asardir. Unga berilgan janr atamasi ham baytning yakkaligiga asoslanadi. Binobarin, baytning yakkaligi uning janriy belgisini ham anglatadi. Shu nomning lug'aviy, istilohiy ma’nosidan uning ixcham, mo'jaz she'r shakli ekanligi ham anglashib turadi: qisqalik va siqiqlik unda chuqur mazmunni, pand-u hikmat va donolikni ifodalashni taqozo etadi”.

Haq yo'linda kim senga bir harf o'qutmish ranj ila.

Aylamak bo'lmas ado oning haqin yuz ganj ila.

(Alisher Navoiy)

Fardni „muftadot”,  „fardiyot” deb ham yuritadilar. Turkiyalik olim Tohirul Mavlaviy bir bayt qofiyadosh bo'lsa (yuqoridagidek) „musarra”, qofiyadosh bo'lmasa (pastdagidek) „fard” deb yuritadi. Xalq og'zaki ijodida bu shakl „maqol", „matal", „hikmat", „otalar so'zi" nomlari bilan yuritilgan:

Dunyo chamanining bulbulisen,

Gul shoxida oshiyon etib ket.

(Nodira)

Ikki nafarning ovqati uch nafarga yetadi.

Yaxshi odamning mehmoni ko'p bo'ladi.

(„Otalar so'zi")

Bo'lar odam yoshida bosh bo'lar.

Bo'lmas odam qirqida ham yosh bo’lar.

(„ Amir Temur o'gitlari")

Bilagi zo'r birni yiqar,

Bilimi zo'r - mingni.

(Maqol)

XALQ OG`ZAKI IJODI TUSHUNCHASI

Xalq og‘zaki ijodi - mehnatkash omma ijodi, xalq san’atining boshqa, ya’ni musiqa, teatr, raqs, o‘yin, tasviriy va amaliy san’at kabi turlaridan o‘ziga xos xususiyatlari bilan ajralib turadigan og‘zaki so‘z san’atidir.

Xalq og‘zaki ijodi - insoniyatga tengdosh eng qadimiy san’at. Har bir xalqning og‘zaki ijodi o‘sha xalqning fe’l-atvori, estetik didi, ruhiyati, urf-odat va an’ana, orzu-intilishlari, geografik sharoiti va tabiatini aks ettiruvchi o‘ziga xos ko‘zgudir. Biz ana shu ko‘zgu vositasida olamshumul ezgu niyatlar, insoniy fazilatlar, yovuzlik, zulm, adolatsizlikka qarshi nafrat tuyg‘ularini ko‘ramiz.

Og‘zaki so‘z san’ati «folklor» yoki «xalq og‘zaki poetik ijodi» atamalari bilan ifodalanadi. «Folklor» atamasi ilk bor XIX asr tadqiqotchisi Vilyam Toms tomonidan 1846- yilda qo‘llangan bo‘lib, «folk» - xalq va «lor» - bilim, donolik, donishmandlik, ya’ni «xalq bilimi», «xalq donoligi», «xalq donishmandligi» demakdir. Xalq og‘zaki ijodini o‘rganuvchi fan folklorshunoslik deb ataladi.

Xalq ijodiyotining yaratilishi va yashash tarzi og‘zaki usulda amalga oshadi. Ya’ni bunday asarlar og‘zaki ravishda ijro etilishi sababli ularning mazmuni va shakli o‘zgarishi, unga yangi qismlar qo‘shilishi yoki biron-bir qismi tushib qolishi mumkin.

0‘zbek xalq og‘zaki ijodi eng qadimiy san’atlardan biri bo’lib, u jahon xalqlari poetik ijodi taraqqiyotida alohida o‘rin egallaydi. 0‘zbek folklorida turlar va janrlar quyidagicha tashkil topgan:

Epik tur - mif, afsona, rivoyat, ertak, naql, latifa, lof, terma, doston va boshqalar.

Eslatma!

Mif. Mifologik obrazlar afsona asosida yaratilgan asotiriy qahramonlar (Antey, Prometey, Kayumars, Jamshid kabilar)dir.

„Mifologiyaga ko’ra, Gaya Marian (Kayumars) yer yuzida paydo bo'lgan birinchi odam bo'lib, Axura Mazda (Xurmuz) tomonidan yaratilgan va ikki vujuddan: ho'kizdan va odamdan tashkil topgan ekan. Insoniyatning ashaddiy dushmani bo'lgan Axriman Kayumarsni o'ldiradi. Kayumars jasadining ho‘kiz qismidan 55 xil don, 12 xil o'simlik, sigir va ho'kiz, ulardan esa 272 xil fovdali hayvonlar paydo bo'ladi: odam qismidan insonning erkak va ayol jinsi hamda metall vujudga keladi.

Eslatma!

Afsona. Afsonaviv obrazlar butunlay xayolning mevasidir, ular bitmas-tuganmas qudratga, yuksak fazilatlarga, mo'jizaga ega bo'ladilar. Alpomish („Alpomish"), Go'ro'g'li („Chambil qamali"), Avazxon („Malikai ayor"), Ram („Ramayana"), Yudhishthira, Bhimasena, Arjun (,,Mahabhorat")lar ana shunday qahramonlardir
Lirik tur - marosim folklorining deyarli barcha ko^rinishlari, bolalar folklorining ko‘pgina turlari, qo‘shiqning hamma xillari, ashula va shu kabilar.

Dramatik tur - og‘zaki drama, qo`irchoq o‘yin, askiya, xalq teatrlari va shu kabilar.

Maxsus tur - maqol, matal, topishmoq kabilar.

Xalq og‘zaki ijodi asrlar davomida misqollab to‘plangan, ne-ne sinovlardan o‘tgan, insonlarga hamisha madad bo’lib kelgan noyob xazinadir. Bizning vazifamiz ana shu xazinani ko‘z qorachig‘idek asrash va yanada boyitish hisoblanadi.
TOPISHMOQLAR

Barcha xalqlar og‘zaki ijodining eng sevimli, qiziqarli va o‘ziga xos turi topishmoqlar hisoblanadi. Topishmoqlarni ba’zan «topmacha», «jumboq», «matal» deb atashgan. Mumtoz adabiyotda ular «chiston» ham deyiladi. Topishmoq hammabop ommaviy janrdir.

Topishmoqlarda narsalarning sifati, belgilari, o‘xshashligi, mayda unsurlari batafsil ta’rif qilinadigan bo’lsa, ular ikki, uch, to‘rt va undan ko‘p misralarda ifodalanadi.

Topishmoq​larda o’xshatish, sifatlash, mubolag‘a, kichraytirish, metafora, jonlantirish kabi badiiy tasvir vositalari va usullaridan keng foydalaniladi.

Topishmoqlar tuzilishiga ko‘ra bir yoki bir necha predmetli bo’lishi mumkin. Masalan, «Qoziq ustida qor turmas» (tuxum). Ushbu topishmoqda bir predmet - tuxum o‘zining rangiga ko‘ra qorga, shakli jihatidan o‘tkir uchli narsa «qoziq» ustida turolmaydigan suyri (ellips)ga o‘xshatilyapti. «0‘zi bir qarich, soqoli qirq qarich» (igna) topishmog’i ham bir predmetli bo’lib, ignani anglatadi. Undan o’tkazilgan uzun ip soqolga o‘xshatilyapti. Topishmoqlarning bir necha predmet yashiringan turlari ham bo’ladi. Masalan, «Bir daraxtda o‘n ikki shox, har shoxda o’ttiz yaproq - bir yog‘i qora, bir yog‘i oq» topishmog‘ining javobi yil (daraxt), o‘n ikki oy (shox), o’ttiz kun (o’ttiz yaproq), o’ttiz kecha va kunduz (bir yog’i qora, bir yog’i oq).

Chiston asli forscha so‘z bo‘lib, topishmoq, jumboq ma’nosini anglatadi. Chiston mumtoz adabiyotning kichik lirik janri hisoblanib, savol-javob shaklida paydo bo‘lgan. Undagi narsa-hodisalar ko‘chma ma’noda tasvirlanib, fard, bayt, qit’a, ruboiy va g‘azal shaklida yoziladi. Chiston ko‘proq ma’rifiy, ijtimoiy-siyosiy mazmunga ega bo‘ladi. Adabiyotimiz tarixida ushbu janrning go‘zal namunalarini Alisher Navoiy, Uvaysiy kabi shoirlarimiz ijodida uchratishimiz mumkin.

HADIS
Muhaddis - «hadis biluvchi», «hadis aytuvchi» degani.

Payg‘ambarimiz so‘zlari - hadislar roviylardan yig‘ilgan. «Roviy» ma’lumot beruvchi, aytuvchidir. Roviylar asosan ikki xil bo‘lgan: sahobalar, tobeinlar. Sahoba deb payg’ambarimizni ko‘rgan va u kishi bilan suhbatda bo‘lganlarga aytilgan. Tobeinlar esa, payg’ambarimizni emas, sahobalami ко’rib, ulardan eshitganlarini aytuvchilardir. Hadis ikki qismdan - sanad va matndan tashkil topgan. Sanad - payg‘ambarimiz so‘zlarining qachon, qanday sharoitda, kimlar huzurida aytilganligi hujjati bo’lsa, matn uning mazmunidir.
Hadis - islom dinida Qur’ondan keyin turadigan ikkinchi muqaddas manba bo’lib, Muhammad alayhissalomning hayoti va faoliyati, uning diniy va axloqiy ko‘rsatmalarini o‘z ichiga oladi. Muhammad payg‘ambar biror gap aytgan, biror ish qilib ko‘rsatgan yoki boshqalar qilgan biron-bir ishni ко’rib turib, uni man etmagan bo’lsa, ana shu uch holat sunnat hisoblanadi. Ana shunday xatti-harakatlar yoki ko‘rsatmalar hadis deb yuritiladi.

Hadislar tuzilishiga ko‘ra yuqorida ta’kidlanganidek, ikki qismdan - hadisning mazmuni (matni) va uning sanadi (Kim tomonidan aytilganligi)dan iborat. Hadislarni bir-biridan eshitib, rivoyat qilib, avloddan avlodga qoldirib kelgan roviylar ro‘yxati hadisning musnadi deyiladi. Muhammad payg‘ambardan so‘ng biron-bir hadis yozib olingunga qadar bo’lgan vaqt ichida ushbu hadisni bir-biriga naql qilib kelgan roviylar tartibida (musnadda) uzilish bo’lmasa, bunday hadislar ishonchli hisoblangan.

Abu Abdulloh Muhammad ibn Ismoil al-Buxoriy, Abu Iso Muhammad ibn Iso at- Termiziy, Abu Muhammad Abdulloh ibn Abd ar-Rahmon ad-Dorimiy as-Samarqandiy o‘z umrlarini hadis to‘plash va ularni o‘rganishdek muqaddas ishga bag‘ishlaganlar.

Eslatma!
Imom Ismoil al-Buxoriy «Hadis ilmida amir al-mo‘miniyn» degan sharafli nomga sazovor bo‘lgan!

Rivoyat qilishlaricha, bir kuni Imom Buxoriyni boshqa shaharga ma’ruza uchun taklif qilib, uning qobiliyatini sinamoqchi bo‘ladilar. Yuzta hadisni o‘zgartirib, o‘n kishiga bo‘lib beradilar. Bitta-bittadan hadisni ayttirib: «To‘g‘rimi?» deb so‘raydilar. Imom Buxoriy: «Bilmayman», deb javob qiladi. Shu tariqa hamma hadisni buzib aytib, Buxoriydan «bilmadim» javobini oladilar. Hamma hadis aytib bolingach, Imom Buxoriy so‘z boshlab, har bir kishining aytgan hadisini xuddi o‘ziday qilib aytib, ketidan to‘g‘risini aytib beradi. Shu tariqa yuzta hadisni to‘g‘rilab aytib berganlaridan so‘ng shahar ahli u kishi​ning zehniga, xotirasiga lol qolgan ekan.
MASAL HAQIDA TUSHUNCHA
Masal - majoziy xarakterdagi qisqa hikoyacha bo’lib, nasriy yoki she’riy shaklda yoziladi. Uning asosiy qahramonlari turli hayvonlar, narsa-buyumlardan iboratdir. Bular ramziy-majoziy ma’noda qo‘llanilib, insonlar fe’l-atvoridagi turli xususiyatlarga ishora sifatida keltiriladi. Masalning asosiy jihati shuki, u to‘liq ma’noda tarbiyaviy maqsadga yo‘naltiriladi.

Agar Ezop birinchi masalchi hisoblansa, undan so‘ng eramizning birinchi va ikkinchi asrlarida yashab o’tgan grek masalchilari Fedr, Babriy tom ma’noda uning davomchilari hisoblanadi. Hatto Fedrning masalchilik rivojidagi asosiy xizmati shunda ediki, u Ezop masallarini she’riy yo‘l bilan lotin tiliga taijima qildi. Ana shu tarjimalarga suyanib va ilhomlanib XVII asrda Fransiyada Lafonten, XVIII asrda Germaniyada Lessing, Gellert va XVIII-XIX asrlarda Rossiyada Krilov masal janrida barakali ijod qildi.

Ko‘hna Sharq adabiyotida ham majoziy shaklda, ya’ni turli hayvonlar tilidan tarbiyaviy ahamiyatga molik hikoyachalar keltirish tajribasi qadim hind adabiyotining nodir namunalari bo’lgan «Panchatantra», «Kalila va Dimna» kabi asarlar tarkibida uchraydi. Bu hikoyatlar ham dunyoning ko‘pgina tillariga tarjima qilinib, shunday yo‘nalishdagi yangi asarlarning yaratilishiga turtki bergan.

Masalchilikning eng yaxshi namunalari o‘zbek adabiyotida ham mavjud. Avvalo, aytish o‘rinliki Ezop masallaridagi hikoyat va hikmatlarga o‘xshagan ibratli maqol va matallar o‘zbek xalqi hayotida, uning kundalik turmushida, so‘zlashuv nutqida doimiy uchraydigan hodisadir. E’tibor qilgan bo‘lsangiz  yuqorida Ezop masallaridan kelib chiqadigan xulosalar aks etgan qator maqollar va hikmatli iboralar ota-bobolarimiz tomonidan azal-azaldan aytib kelinganini anglatuvchi namunalar ham yonma-yon keltirildi. Buning sababi, ta’kidlaga- nimizdek, ko‘tarilgan masala va mavzularning barcha insonlarga xos bo’lgan xususiyatlar ekanligidadir. Shuning uchun ham Sharq, jum- ladan, o‘zbek mutafakkir shoir-u adiblari maxsus «Pandnoma», «Odobnoma»lar yaratib, bu asarlar maktab-madrasalarimizda alohida o‘quv qo‘llanmasi sifatida xizmat qilgan.

Shu o‘rinda majoziy shakldagi ibratli hikoyatlarning eng sara namunalari ulug’ bobokalonimiz Alisher Navoiy hazratlarining «Xamsa» asaridagi birinchi doston «Hayrat ul-abror» (Yaxshi odam- laming hayratlanishi) da va maxsus shu yo‘nalishda yaratilgan «Lison ut-tayr» (Qushlar tili) dostonida uchrashini alohida aytib o‘tish lozim. Shu bilan birga XVIII asr oxiri - XIX asr boshlarida yashab o‘tgan Muhammad Sharif Gulxaniy ham «Zarbulmasal» nomli asari bilan o‘zbek adabiyotida masalchilik rivojiga ulkan hissa qo‘shdi. Ulardan tashqari XX asrga kelib Abdulla Avloniy, Hamza Hakimzoda Niyoziy, Yamin Qurbon, Sami Abduqahhor, Muxtor Xudoyqulov kabi ijodkorlar asarlarida masal janrining yaxshi namunalari uchraydi.

ERTAK
Ertak xalq og‘zaki ijodining eng qadimiy, ommaviy turlaridan biridir. Ertakning paydo bo‘lishida qadimiy urf-odat, marosimlar, tabiat hodisalari, jonivorlar muhim o‘rin tutgan.

Ertak atamasi Mahmud Koshg‘ariyning «Devonu lug‘otit turk», («Turkiy so‘zlar to‘plami») asarida uchraydi va biror voqeani og‘zaki hikoya qilish ma’nosini bildiradi.

Hayot haqiqati bilan bog‘liq bo’lib, xayoliy va hayotiy uydirmalar asosiga qurilgan, didaktik g‘oya tashuvchi og‘zaki hikoyalar ertak deyiladi. Ertakning ba’zi bir viloyatlarda boshqacha atamasi ham uchraydi. Masalan, Surxondaryo, Samarqand, Farg‘onada - matal, Buxoro atrofidagi ba’zi qishloqlarda - ushuk, Xorazmda - varsaki, Toshkent shahri va uning atrofida cho‘pchak atamasi ham ishlatiladi.

Ertaklarda xayoliy uydirmalar asosiy 0‘rinni egallaydi. Ular o‘ziga xos qurilishi bilan ham ajralib turadi. Ertak kirish qismi, voqealar rivoji, tugallanmadan tashkil topadi.

Ba’zi ertaklar «Bir bor ekan, bir yo‘q ekan, bir podshoh (yoki cho‘pon) bo‘lgan ekan», «Sizga bog’ bo‘lsin, bizga hayot» kabi qisqagina boshlamalar bilan boshlansa, ba’zi boshlamalar ancha uzun bo‘ladi. 

ERTAK Janrida boshlamaga misol. mana bu boshlamaga e’tibor bering: «Ertagiyo ertagi, echkilarning bo‘rtagi, qirg‘ovul qizil ekan, quyrug‘i uzun ekan, ко’к muzga mingan ekan, muruti singan ekan, g‘oz karnaychi ekan, o‘rdak surnaychi ekan, ola qarg‘a azonchi, qora qarg‘a qozonchi, chumchuq chaqimchi ekan, to’rg’ay to‘qimchi ekan, bo’ri bakovul ekan, tulki yasovul ekan, ertagimning sheri bor, yetti kunlik yeri bor, yetti kunlik yerida dumi kalta bo‘ri bor. Bir bor ekan, bir yo‘q ekan...»

Ertaklar «Qirq kecha-yu qirq kunduz to’у berib, oshlarini oshab, yoshlarini yashab, murod-maqsadlariga yetdilar», «Shu bilan Ayoz podshoh bo‘lib o‘zining donoligidan xalqni odillik bilan so‘rab mamlakatda adolat o‘rnatgan ekan» kabi tugallanmalar bilan yakunlanadi.

Ertaklar turli mavzularda bo‘lishi mumkin. Ular shartli ravishda hayvonlar haqidagi ertaklar, sehrli ertaklar, hayotiy-maishiy ertaklar, hajviy ertaklarga bo‘linadi.

Hayvonlar haqidagi ertaklar barcha qiziqadigan fantastik hikoyalardir. Ulardagi asosiy mazmun majoziy, ya’ni ko‘chma ma’noga ega. Masalan, ayyorlik va munofiqlik tulki, qonxo‘rlik, laqmalik bo‘ri orqali ifoda etiladi. «Bo‘ri bilan tulki», «Echkining o‘ch olishi», «Ochko’z bo’ri», «Ayiqpolvon» kabi ertaklar ana shunday asarlardir.

Sehrli ertaklar ham siz sevib va qiziqib o‘qiydigan fantastik hikoyalardir. Ularda voqealar sehr-jodu, fantastik uydirmalar asosiga qurilgan, asar qahramonlari har narsa qo‘lidan keladigan mo‘jizakor kimsalar («Yalmog’iz», «Devbachcha») yoki jonlantirilgan narsa yoxud hayvonlar («Ur to‘qmoq», «Ochil dasturxon», «Semurg’», «Susambil» ertaklari)dan iborat. Bu ertaklarning maqsadi ham tur​li g‘ayriinsoniy illatlar: yolg‘onchilik, johillik, ikkiyuzlamachilikni la’natlash, aql-farosatlilik, tadbirkorlik, jasurlik, rahmdillik, ahillik kabi chin insoniy xislatlarni targ‘ib qilishdir.

Eslatma!

Xayoliy-fantastik obrazlar haddan tashqari bo'rttirilgan,mo'jizaviy xarakterga ega bo'lgan qiyofalardir. Xalq og'zaki ijodi (doston, ertak)dagi uchar gilam, ur to'qmoq, dev, ajina, jin obrazlari va fantastik janrdagi- Hojiakbar Islom Shayxning „Tutash olamlar" mistik-fantastik romanidagi: Nazira, Nargiza, Nafisa, G'avsul A’zam, hazrat Shayxontohur, Iblis obrazlari- kishilarning tasavvurlarini kengaytiradigan, ruhiyat dunyo sirlari bilan oshna etadigan timsollardir.

Xalqimiz yaratgan xayoliy hikoyalar orasida shunday turkum ertaklar borki, ulami biz hayotiy-maishiy ertaklar deb ataymiz. Bunday ertaklardagi voqealarning aksariyati hayotga yaqin, hayotdan olingan. «Zumrad va Qimmat», «Oygul bilan Baxtiyor», «Ziyod botir», «Tohir va Zuhra», «Ozodachehra», «Farhod va Shirin», «Malikayi Husnobod», «Uch og‘a-ini botirlar» ana shunday ertaklar sirasidan.

0‘zbek xalq og‘zaki ijodi tarixida ertaklarning badiiy asar darajasiga ko‘tarilishi va bugungi kungacha saqlanib qolishida Hamrobibi Umarali qizi, Hasan Xudoyberdi o‘g‘li, Haydar Baychi 0‘g‘li, Nurali Nurmat 0‘g‘li, Husanboy Rasul 0‘g‘li kabi ertakchi, matalchilarimiz katta xizmat qilganlar.

Ertakchilar: fransuz ertakchisi Shari Pero (1628-1703), nemis ertaknavislari Ernst Teodor Amadey Gofman (1776-1822), aka-uka Yakob Grimm (1785-1863) va Vilgelm-Karl Grimm (1786-1859)lar, Vilgelm Gauf (1802-1877), daniyalik Hans Kristian Andersen (1805-1875), angliyalik Oskar Uayld (1854-1900), rus ertakchilari A.S. Push​kin (1799-1837) ijodining roppa-rosa o‘n yilini faqat bolalar uchun hikmatli hikoyalar va ertaklar yaratishga bag‘ishlagan L.N. Tolstoy (1828-1910), K.D. Ushinskiy (1824-1870) yozma ertakchilikni rivojlantirishga katta hissa qo‘shdilar. 0‘zbek yozma ertakchiligi ham katta tarixga ega. Jadid bobolarimiz Mahmudxo‘ja Behbudiy, Munavvarqori Abdurashidxonov, Abdurauf Fitrat, Abdulla Avloniy, Hamza Hakimzoda Niyoziy, Siddiqiy-Ajziy o‘zlari tuzgan maktab darsliklari uchun ko‘plab ibratli ertaklar yaratdilar. 0‘tgan asr o‘rtalarida Hamid Olimjonning «Oygul bilan Baxtiyor», «Semurg’», Sulton Jo‘raning «Zangori gilam», Shukur Sa’dullaning «Ayyor chumchuq», «No‘xat polvon», «Laqma it» she’riy ertaklari, «Yoriltosh», «Afsona yaratgan qiz» ertak-pyesalari, «Kachal polvon» ertak-qissasi mashhur bo‘ldi. Adiblarimizning ertakchilik sohasidagi an’analarini keyinchalik X. To‘xtaboyev, A. Obidjon, T. Adashboyev, O’.Imonberdiyev kabi ertaknavis mualliflarimiz davom ettirdilar.

ERTAK-DOSTON HAQIDA TUSHUNCHA
Biz avvalgi darslardan ertaklarning nima ekanligi, ularning qanday turlari borligini bilib olgan edik. Siz «doston» degan so‘zni eshitgan, ularni o‘qigan ham bo‘lsangiz kerak, albatta. Voqealarni ma’lum bir sujet asosida bayon qilib beruvchi yirik she’riy asarlar doston deb ataladi. Dostonlar yaratilishiga ko‘ra ikki xil bo’ladi: xalq dostonlari va adabiy dostonlar. Xalq dostonlarining muallifi aniq bo’lmaydi. U baxshilar tomonidan kuylanadi va og‘izdan og’izga, avloddan avlodga o‘tganda ba’zi bir o‘zgarishlarga uchrashi mumkin. Adabiy ertaklarning muallifi aniq bo’ladi, ya’ni ular shoirlar tomonidan ijod qilinadi.

Badiiy adabiyotda, xususan, bolalar adabiyotida ertak-doston degan janrga ham duch kelamiz. 
Nomidan ham ko‘rinib tunbdiki, ertak-doston o‘zida ham ertak​larning, ham dostonlarning xususiyatlarini mujassam etadi. Ertak- dostonlar asosan shoirlar tomonidan yaratiladi. U mazmunan ertakka, shaklan esa dostonga yaqin turadi. Ya’ni voqealar xuddi ertakdagi kabi boshlama, voqealar rivoji, tugallanmadan tashkil topadi. Ammo bu voqealar nasriy usulda emas, balki she’riy usulda bayon etiladi.

Shoirlar har qanday ertakni ham she’rga solavermaydilar. Avvalo, bu ertakning sujeti juda qiziqarli, voqealar rivoji tarang bo‘lishi kerak. Shoir uni o‘z iste’dodi, dunyoqarashidan kelib chiqib, o‘z davrining muammolariga moslashtiradi. Shuningdek, ijodkor ertak-doston yaratar ekan, unga asos bo‘lgan ertak voqealarini she’riy usulda aynan bayon etib bermaydi. Ertakdagi voqeaga o‘zidan nimadir qo‘shishi, nimanidir o‘zgartirishi, nimanidir tushirib qoldirishi mumkin.

Shuni ta’kidlab o‘tish kerakki, barcha ertak-dostonlar ham xalq ertak va afsonalari asosida yaratilavermaydi. Bu voqealami shoirning o‘zi o‘ylab topishi, ya’ni hali xalq og‘zaki ijodi yoki yozma adabiyotda ma’lum bo‘lmagan mutlaqo yangi asar yaratishi ham mumkin. Ertak- dostonlar ba’zan she’riy ertaklar deb ham ataladi.

Jahon adabiyotida Ubayd Zokoniy, Aleksandr Sergeyevich Push​kin, Korney Chukovskiy, Samuil Marshak ertak-dostonlarning ajoyib namunalarini yaratganlar. 0‘zbek adabiyotida Abdulla Avloniy, Qudrat Hikmat, Zafar Diyor, Hamid Olimjon, Maqsud Shayxzoda, Quddus Muhammadiy, Po‘lat Mo‘min kabi ijodkorlar ertak-doston janrining rivojiga munosib hissa qo‘shdilar.
HIKOYA HAQIDA TUSHUNCHA
Hikoya - yozuvchi tomonidan kuzatilgan, idrok etilgan ibratli voqea va hodisalarni ixcham shaklda badiiy ifoda etuvchi nasriy asar. Unda bir yoki bir necha qahramonlar ishtirok etib, hayotiy yoki xayoliy hodisalarning muhim bir jihati tasvirlab beriladi.

Eslatma!

Hikoya arabcha so'z bo'lib ma’nosi: 1. biror narsaning og'zaki bayoni, tafsiloti;  2. Nasriy yo’l bilan yozilgan kichikroq badiiy asar
Izzat Sultonning: latifa mazmuniga kirgan voqeadan kattaroq, ammo povestga mazmun beruvchi voqeadan kichikroq sarguzashtni, ko'pincha kishi hayotida bo'lgan bir epizodni tasvirlaydi. 

Belinskiy:minglab bo'laklarga bo'lingan romandir... kishilik taqdirining povonsiz poemasidan bir epizod...

Hikoyaning eng ixcham ko'rinishi novella (ital. „novella” - yangilik) deb yuritiladi.

„Novella - yuz bergan aql bovar qilmas hodisaning ifodasi". (Gyote).
Hikoyaning jahon adabiyotida juda xilma-xil turlari mavjud bo’lib, bu janrga ko‘plab buyuk yozuvchilar murojaat etishgan. Prosper Me rime, Gi de Mopassan, O. Genri, A. P. Chexov, Jek London, I. Bunin, S.Sveyg, D. Djoys, A.Morua kabi adiblar hikoyachilikda katta shuhrat topganlar.

0‘zbek adabiyotida Abdulla Qahhor, Said Ahmad, Odil Yoqubov, Shukur Xolmirzayev, 0‘tkir Hoshimov, Erkin A’zamov kabi yozuvchilar hikoya janrining ustalari sifatida e’tirof topganlar.

Ayniqsa, Abdulla Qahhoming «0‘g‘ri», «Веmоr», «Anor», «Boshsiz odam» kabi qator hikoyalari o‘zbek adabiyotidagi hikoya janrining mumtoz namunalari hisoblanadi.

SHE’R HAQIDA TUSHUNCHA
Ohang jihatidan ma’lum bir tartibga solingan, his-tuyg‘u ifodasi sifatida yaratilgan hissiy nutq she’r (nazm) deyiladi. She’r arabcha shuur degan so‘zdan olingan bo’lib, uning asosida insonning ichki kechinmalari yotadi. Buyuk rus tanqidchisi N.A. Dobrolyubov she’r uchun uch xususiyat - ezgulik, go’zallik, donolik shart bo‘lishini ta’kidlagan edi. Nutqning she’r bo‘lishi uchun she’riy mazmun va she’riy shakl zarur. She’r tuzilishining asosini ritmik o‘lchov - hijo(bo`g`in) tashkil etadi.

Shakliga ko‘ra she’rning aruz, barmoq, erkin (sarbast), nasriy she’r kabi ko‘plab vaznlari mavjud.

0‘zbek mumtoz she’riyatini asosan aruz vaznida yozilgan she’rlar tashkil etadi. Aruz vazni hijolarning cho‘ziq va qisqaligiga asoslanadi. Misra va baytlarda cho‘ziq va qisqa hijolarning o‘zaro mutanosib ravishda takrorlanib kelishi o‘ziga xos musiqiylikni ta’minlaydi. Shuning uchun ham aruz vaznida yozilgan she’rlar (g‘azal, masnaviy, ruboiy, murabba, muxammas, musaddas va hokazo)da ohangdorlik juda kuchli bo‘ladi.

Barmoq vaznidagi she’rlar hijolarning cho‘ziq va qisqaligiga emas,balki bo’g’inlarning) miqdoriga asoslanadi. Shunga ko‘ra barmoq vaznida yozilgan she’rning misrasi besh, olti, yetti, sakkiz, to‘qqiz va undan ortiq bo’g‘inlardan tashkil topishi mumkin. Bundan tashqari, she’rda misralarning o‘zi ichki bo‘linishlar asosida o‘ziga xos ohangdorlikni tashkil etishi turoq deyiladi.

Oq she’rda vazn saqlansa-da, biroq qofiyalar bo‘lmaydi, ya’ni uning о’rni «oq» qoladi. Shuning uchun ham bunday she’rlar «oq she’r» deyiladi. Qofiya talab etilmagani uchun ham oq she’rda shoirning imkoniyatlari ancha keng bo‘ladi, ya’ni o‘z fikrlarini erkin ifodalay oladi. M. Shayxzodaning «Mirzo Ulug‘bek» tragediyasi, Sofoklning «Shoh Edip», V. Shekspiming «Otello», «Gamlet», «Qirol Lir», «Romeo va Julyetta» kabi asarlarining tarjimalari oq she’rning ajoyib namunalaridir.

She’rning erkin (sarbast) she’r degan shakli ham mavjud bo‘lib, bunda misralardagi hijolar miqdori, ularning cho‘ziq yoki qisqaligi hech qanday ahamiyat kasb etmaydi. Erkin she’r «verlibr» (fransuzcha vers - she’r, libres - erkin so‘zlaridan) degan xalqaro atama bilan ham yuritiladi. Bunda misralarning turlicha turoqlanishi, qofiyalanishdagi erkinlik shoirga o‘z fikrini izchil ifodalash imkonini beradi. Erkin she’rda ohangdorlik va ifodalilik talabi, she’r g‘oyasi va shoir maqsadini ochib beruvchi har bir so‘z ijodkor xohlagan tartibda alo- hida satrlarga chiqarilishi mumkin. Cho‘lpon, H. Olimjon, G’.G‘ulom, M. Shayxzoda, Usmon Nosir, Mirtemir kabi shoirlar ijodida erkin she’rning ajoyib namunalari uchraydi.

Nasriy she’rda ham she’rga, ham nasrga xos xususiyatlar mavjud bo‘ladi. Nasriy she’rning asosiy belgilari: a) ma’lum vaznga va izchil qofiyaga ega emasligida; b) ramziy tasvir uslubining ustunligi va fikriy umumlashmaning kuchliligida; d) his-hayajonning balandligi va ritorik qaytariqlarning ko‘pligida; e) o‘ziga xos ritmik tuzilishi va pauzalarning ko‘pligida namoyon bo‘ladi. Nasriy she’r nasrdagi nazm, mansur she’rlar, mansuralar, sochmalar deb ham atalishi mum​kin. Nasriy she’rlar Fitrat, Oybek, Mirtemir, Omon Muxtor, Omon Matjon, Ibrohim G‘afurov kabi shoirlar ijodida ko‘plab uchraydi.

RUBOIY HAQIDA TUSHUNCHA
Ruboiy arabcha so‘z bo’lib, to‘rtlik degani. Sharqda keng tarqalgan she’r turi, lirik janr. To‘rt satrdan iborat bo‘ladi. Ko‘pincha birinchi, ikkinchi, to‘rtinchi satrlari qofiyalanib keladi. Harflar bilan ko‘rsatganda a-a-b-a shaklida bo‘ladi. Ba’zan har to‘rt satri o‘zaro qofiyalanishi (a-a-a-a) mumkin. Qofiya misra oxiridagi ohangdosh so‘zdir. Radif misra oxiridagi takrorlanuvchi so‘zdir. Masalan:

Har kimki, vafo qilsa, vafo topqusidur,

Har kimki, jafo qilsa, jafo topqusidur.

Yaxshi kishi ko‘rmagay yomonlik hargiz,

Har kimki, yomon bo‘lsa, jazo topqusidur.

Qofiyadosh so'zlar: vafo-jafo-jazo: 1-, 2-, 4- satrlar o‘zaro qofiya- lanyapti.

Demak, qofiyalanish tizimi a-a-b-a.

Radif- topqusidur.

Eslatma!
Odatdagi ruboiyning birinchi misrasi tezis, ya’ni shoir keyin isbot qilishi lozim bo'lgan fikrning da'vo shaklida o'rtaga tashlashidir. Ikkinchi misra - antitezis avvalgisiga zid, uning aksidek jaranglaydi. Biroq dastlab qo'yilgan tezisning isbotiga xizmat qiladi. Uchinchi misra qofiyasiz bo'lib, moddayi ruboiyya deb ataladi. Shoir xulosa chiqarishga tayyorlanar ekan, bu go'yo asosiy maqsadga, xulosaga olib keluvchi ko'prik vazifasini o'taydi. Nihoyat so'nggi misrada(to`rtinchi misrada) sintezda – maqsadning ochiq, ravshan aytib tugatilishi bilan ruboiy tugallanadi.

May ichsang, oqil-u dono bila ich, 

Yoinki gul yuzli zebo bila ich, 

Oz-oz ich, goh-goh ich, pinhona simir, 

Ezma, rasvo bo`lma, ma`no bila ich.(U.Xayyom)

Ruboiyda fikr tugallangan bo‘lishi kerak. Yana muhim xususiyatlaridan biri shuki, ruboiy aruz vazni hazaj bahrining axram va axrab degan shakllaridagina yozilgan. Lekin keyingi yuz yilda bunga juda kam rioya qiladilar.

Fors-tojik adabiyotida ruboiy janrida Umar Xayyom, Mirzo Abdulqodir Bedil shuhrat qozonganlar. 0‘zbek she’riyatida esa Alisher Navoiy va Zahiriddin Muhammad Bobur ruboiylari juda mashhur bo‘ldi.

«SAYOHATNOMA» HAQIDA TUSHUNCHA
0‘zida sayohat xotiralari va ular bilan bog‘liq tafsilotlarni aks ettirgan nasriy va she’riy asarni sayohatnoma deb ataymiz.

«Sayohatnoma» janri sharq adabiyotida, jumladan, o‘zbek mumtoz adabiyotida o‘ziga xos shakllanish va rivojlanish tarixiga ega. Ushbu janrning dastlabki namunalarini ulug’ mutafakkir shoirlarimiz Alisher

Navoiy va Mirzo Bobur ijodida uchratamiz. XVIII asming oxiri - XIX asrning birinchi yarmida yashab ijod etgan shoir Maxmurning ham sayohatnoma yozganligi ma’lum.

0‘zbek adabiyotida alohida poetik shaklda tartib topgan, keyinchalik adabiy an’ana tusiga kirgan bu janrning asoschisi Muham​mad Aminxo‘ja 0‘g‘li Muqimiydir. Darhaqiqat, Muqimiy «Sayohatnoma»lari maydonga kelib, xalq orasida mashhur bo‘lganidan keyin, xuddi shu uslubda Zavqiy, Furqat, Tajalliy va shoirga zamondosh boshqa ijodkorlarning «Sayohatnoma»lari yaratildi. E’tibor beradigan bo‘lsak, bu davrdagi «Sayohatnoma»lar ko‘pincha she’riy shaklda yaratilgan. Ularning ichki tuzilishi quyidagicha:

1. Kirish, ya’ni sayohatga chiqish ehtiyoji, sabablari aytiladi.

2. Yo‘l xotiralari batafsil bayon etiladi.

3. Sayohatlardan muayyan xulosalar chiqariladi.

Hozirgi davrimizda zamonaviy «Sayohatnoma»lar ham yaratilyapti. Ular ko‘proq adib, shoirlarimiz, jurnalistlarimizning turli mamlakatlarga, shuningdek, yurtimizdagi shahar va qishloqlarga qilgan safarlari asosida bitilyapti.

Eslatma!

Sayohatnoma janrida: Muqimiy sayohatnomasi – Qo‘qondan Shohimardonga; Qo‘qondan Farg‘onaga; Qo‘qondan Isfaraga.

Noma janrida: Xorazmiyning “Muhabbatnoma”, Xo'jandiy «Latofatnoma», Amiriy «Dahnoma», Said Ahmad «Taashshuqnoma» asarlari

Nasihatnoma shaklida: “Qobusnoma” Kaykovus

Musammat: muashshar – “Firoqnoma” Nodira

Doston=Lirik poema janrida: “Toshkentnoma” M.Shayxzoda

Tarixiy-avtobiografik memuar asar: “Boburnoma” Z.M.Bobur

